
Kompleks standartlaşdırma 

Hər bir hazır məmulatın keyfiyyəti əsasən onun layihələndirmə və hazırlanma keyfiyyətlərindən asılıdır. Odur ki, maşınların, avadanlıqların, cihazların və digər məmulatların yüksək keyfiyyətini təmin etmək üçün layihələndirmənin və istehsalın bütün mərhələlərində keyfiyyətə qoyulmuş tələblər bir-biri ilə uzlaşmalıdır. Bu ancaq kompleks standartlaşdırma (KS) metodunun tətbiqi ilə əldə oluna bilər.
Kompleks standartlaşdırma elə standartlaşdırmaya deyilir ki, burada həm kompleks standartlaşdırma obyektinin özünə və onun əsas elementlərinə, həm də obyektə təsir edən maddi və qeyri-maddi faktorlara qoyulmuş qarşılıqlı əlaqəli tələblər sisteminin müəyyən edilməsi və tətbiqi məqsədyönlü və planlı şəkildə həyata keçirilsin. Deməli, kompleks standartlaşdırmanın mahiyyəti məhsulun optimal keyfiyyət səviyyəsini təyin edən qarşılıqlı əlaqəli faktorların sistemləşdirilməsi, optimallaşdırılması və uzlaşdırılmasından ibarətdir.
Maşınların, avadanlıqların, cihazların və digər məmulatların istehsal və istismar keyfiyyətinə aşağıdakı əsas faktorlar təsir edir:
· məmulatların layihələndirmə, onların möhkəmliyə, davamlığa və dəqiqliyə hesablanma metodlarının təkmilləşdirilməsi; 
· tətbiq olunan xammalın, materialların, yarımfabrikatların, kənardan alınan və yaxud kooperasiya yolu ilə istehsal olunmuş məmulatların keyfiyyəti;

· unifikasiya, aqreqatlaşdırma və standartlaşdırmanın səviyyəsi;

· istehsal texnologiyasının, istehsal vasitələrinin, nəzarətin və sınağın səviyyəsi;

· qarşılıqlı əvəzolunmanın, məmulatın istehsalının və istismarının təşkilinin səviyyəsi;

· fəhlələrin peşə hazırlığı və onların işinin keyfiyyəti.

Maşının yüksək keyfiyyətini təmin etmək üçün həm onun layihələndirilməsi zamanı, həm də istehsalı və istismarı mərhələlərində yuxarıda göstərilən faktorların optimallaşdırılması vacibdir. Lakin zavodların sahələrarası kooperasiyasının genişlənməsi bu məsələnin həllini çətinləşdirir. Məsələn, avtomobillərin istehsalı üçün 4000-ə yaxın adda satınalınma və kooperasiya yolu ilə istehsal olunmuş məmulatlar və materiallar, min növ texnoloji avadanlıqlar, alətlər, nəzarət vasitələri istifadə olunur. Bunlar sənayenin müxtəlif sahələrində istehsal olunurlar. Kompleks standartlaşdırma qarşılıqlı uzlaşdırılmış standartların və texniki şərtlərin işlənib hazırlanması üçün şərait yaradır və kooperasiya yolu ilə işləyən müəssisələrin işini koordinasiya etməyə imkan verir.
Standartlaşdırmanın kompleksliyi  məmulatları, yığım vahidlərini, detalları, yarımfabrikatları, materialları, xammalı, texniki vasitələri, istehsalatın hazırlanması və təşkili metodlarını əhatə edən standartlaşdırma proqramlarının işlənib hazırlanması ilə təmin edilir. Kompleks standartlaşdırma proqramları məhsulun texniki səviyyəsinin və keyfıyyətinin yüksəldilməsinin normativ-texniki bazasının yaradılması üzrə işlərin təşkilini təyin edir və istehsalatın ixtisaslaşması və kooperasiyası şəraitində məhsulun keyfıyyətinə tələbləri uzlaşdırmada mühüm rol oynayır.
Proqramlar aşağıdakı metodik prinsiplər əsasında işlənib hazırlanır:
· hazır məhsul, komplektləşdirici məmulatlar, materiallar, avadanlıqlar, istehsalatın hazırlanması və təşkili metodları, tipli texnoloji proseslər, nəzarət, ölçmə, sınaq metodları və vasitələri, məhsulun saxlanması, daşınması, istismarı və təmiri qaydaları üçün standartların işlənib hazırlanmasına sistemli yanaşmaq;
· hazır məhsulun texniki-iqtisadi xarakteristikalarına təsir edən xammalın, materialın və komplektləşdirici məmulatların qabaqlayan standartlarının yaradılması;

· proqramların optimal sərhədləri. Bu, elə standartlar kompleksini nəzərdə tutur ki, o, məhsulun keyfıyyətinin yüksəldilməsi üzrə konkret tədbirlərin həyata keçirilməsi zamanı zəruridir və kifayətdir;

· standartlar kompleksinin işlənib hazırlanmasının məntiqi (ierarxiya) ardıcıllığı;
· digər proqramlarla və qüvvədə olan standartlarla uzlaşması.
Kompleks standartlaşdırma proqramlarını formalaşdıran zaman aşağıdakı məsələlər həll olunur:

1. Standartlaşdırma obyektləri seçilir və onların əsasında kompleks standartlaşdırma proqramı formalaşdırılır.


2. Seçilmiş standartlaşdırma obyektlərinə tələbləri müəyyənləşdirən ayrı-ayrı normativ-texniki sənədlərin tərkibi təyin edilir.


3. Normativ-texniki sənədlərin işlənməsinin və tətbiqinin (və yaxud onların yenidən baxılmasının) müddəti və ardıcıllığı təyin edilir. Bu zaman mövcud resursların və proqramların işlənməsi üzrə qarşıya qoyulmuş məqsədlər nəzərə alınır.

Kompleks standartlaşdırma proqramı xalq təsərrüfatı əhəmiyyətli ən vacib məhsul növləri üçün, birgə istifadə olunan müxtəlif məhsullar qrupu üçün işlənib hazırlanır. Məsələn, maşınlar sistemi üçün (konkret məhsul istehsal etmək üçün avtomat xətlərin avadanlıqları sistemi, yükləyici-boşaldıcı maşınlar sistemi və s.).
Sənaye məhsullarının keyfiyyətini yüksəltmək üçün layihələndirmədə istifadə olunan normaların kompleks standartlaşdırılması da əhəmiyyətə malikdir. Məsələn, müsaidələr və oturtmalar sistemi; dəqiqliyə və möhkəmliyə hesablama metodları; maşın hissələrinin və düyümlərinin çertyojlarının hazırlanması və s.
Kompleks standartlaşdırma proqramının təxmini strukturu şəkil 1-də verilmişdir.
Kompleks standartlaşdırma proqramlarının siyahısı xalq təsərrüfatının inkişaf istiqamətlərinin müvafıq planlaşdırma dövrü üçün hazırlanma mərhələsində ölkənin Milli standartlaşdırma orqanı tərəfindən müəyyən edilir. Bu siyahı nazirliklərin, şirkətlərin təkliflərini nəzərə almaqla hazırlanır.
Kompleks standartlaşdırma proqramlarının yerinə yetirilməsi məhsulun verilmiş keyfıyyət göstəriciləri ilə buraxılmasını tam təmin etməlidir. Bu zaman, həmçinin kompleks standarllaşdırmadan alınan iqtisadi səmərə proqramın hazırlanmasına və tətbiq olunmasına çəkilən xərclərdən çox olmalıdır.
Kompleks standartlaşdırma proqramının tətbiqi böyük səmərə verir. 

Şəkil 1. KSP-nın təxmini strukturu

Qabaqlayan standartlaşdırma
XX əsrdə elmi-texniki tərəqqinin sürətlə inkişafı elmi ideyanın əmələ gəlməsi ilə onun həyata keçirilməsi arasındakı vaxtı kəskin qısaltdı. Belə ki, radio üçün ideyanın praktiki həyata keçirilməsi dövrü 35 il (1867-1902-ci illər), televiziya üçün 14 il (1922-1936-cı illər), tranzistorlar üçün isə ancaq 5 il (1948-1953-cü illər) təşkil etdi. Bu cür inkişaf prosesi həm maşın, cihaz və digər məmulatların konstruksiyalarına, həm də istehsal metodlarına və vasitələrinə, yeni materiallara aiddir. Elmi-texniki tərəqqi maşınların, ava- danlıqların, cihazların və digər mexanizmlərin mənəvi köhnəlmə müddətini qısaltdı ki, bu da onların daha tez dəyişdirilmələrinə, yeniləri ilə əvəz olunmalarına gətirib çıxardı. Buraxılan məmulatın istehsalatdan çıxarılmasının kriteri eyni təyinatlı yeni məmulatın istehsalı və istismarının səmərəliliyi, onun daha böyük texniki imkanları, daha yaxşı erqonomik və digər keyfıyyət göstəriciləridir. Elm və texnikanın bu cür inkişaf tempi ilə standartlar təkmilləşdirilməlidir. Onları işləyib hazırlayarkən müvafıq istehsalat sahəsini və bu sahədə tətbiq edilən maşın və məmulatların hazırki vəziyyətini təhlil etmək və gələcək inkişafını proqnozlaşdırmaq lazımdır. Standarlarda nəzərdə tutulan parametrlər və keyfiyyət göstəriciləri uzunmüddətli proqnozların nəticələrinə əsaslanmalıdır, yəni standartlar qabaqlayan olmalıdırlar.
İlk dəfə olaraq bizim ölkədə qabaqlayan standartlaşdırma ideyası hələ 1929-cu ildə irəli sürülmüşdür. Lakin bu ideyanın təcrübədə geniş tətbiqi sonralar QOST 1.0-68 “Dövlət standartlaşdırma sistemi” standartında nəzərdə tutulmuşdur.
Qabaqlayan standartlaşdırma o standartlaşdırmaya deyilir ki, burada standartlaşdırma obyektlərinə praktikada əldə olunmuşdan daha yüksək normalar və tələblər qoyulur və proqnoza görə bu normalar və tələblər gələcəkdə optimal olacaqlar. Qabaqlama bütövlükdə məmulata, həm də onun vacib parametrlərinə və keyfiyyət göstəricilərinə, istehsal metodlarına və vasitələrinə, sınağına və nəzarətinə aid edilə bilər.
Yuxarıda qeyd edildiyi kimi, elmi-texniki tərəqqinin sürətli inkişafı standartların “ömrünü” qısaldır. Maşınqayırmada standartların orta “uzunömürlülüyü” 8 il, cihazqayırmada isə 5-6 il təşkil edir. Standartların “ömrünü”  uzatmaq üçün aşağıdakı tədbirləri həyata keçirirlər:
· standartların işlənilməsindən tətbiqinə qədər olan vaxtın maksimum qısaldılması;
· qabaqlayan standartların yaradılması.

Qabaqlayan standartlar o standartlardır ki, burada elm və texnikanın qabaqcıl nailiyyətlərinə əsaslanaraq mütərəqqi tələblərdən, normalardan və konstruksiyalardan geniş istifadə edilmiş olsun. Qabaqlayan standartların xüsusiyyəti ondan ibarətdir ki, sənayenin müasir səviyyəsinə uyğun olan göstəricilərlə yanaşı, burada sabahkı günün tələbləri əks etdirilir, elə konkret müddətlər göstərilir ki, bu müddətlər ərzində göstəricilər qabaqlayandan qüvvədə olan göstəricilərə çevrilməlidir. Qabaqlayan standartlar xalq təsərrüfatının perspektiv inkişaf planlarına əsaslanır.
Bu cür standartların yaradılması ona görə vacib sayılır ki, deyildiyi kimi, məmulatların konstruksiyaları daim təkmilləşdirilir, məhsulun keyfiyyəti cəmiyyətin tələblərinə uyğun olaraq yüksəldilir, amma bu dəyişikliklərə mövcud standartlar mane olur. Ona görə ki, burada hazırki dövrdə olan parametrlər və məmulatın keyfiyyət səviyyəsi əks etdirilir, bu isə texniki tərəqqi üçün maneəyə çevrilir. Odur ki, konstruksiyaların təkmilləşdirilməsi və keyfiyyət göstəricilərinin yüksəldilməsi ilə əlaqədar olaraq standartlar təkmilləşdirilməlidir.
Bu deyilənlərdən aydındır ki, qabaqlayan standartlaşdırmaya aid işlərin aparılmasında verilmiş məmulatın və onun göstəricilərinin yaxın gələcəkdə inkişaf tendensiyasının öyrənilməsi əsas şərtlərdən biridir.
Standartların işlənib hazırlanması zamanı elmi-tədqiqat və konstruktor işlərinin nəticələri, patent informasiyası, dünya texniki ədəbiyyatı və sənayedə əldə olunmuş təcrübə nəzərə alınmalıdır. Standartlar elmi-texniki kəşfləri qabaqlaya bilməz, ancaq onların bazaları əsasında yaradıla bilər.
Sənaye müəssisələrinin iş təcrübəsi göstərir ki, proqnozlaşdırma uzun və qısa müddətlər üçün aparıla bilər. Elmi-texniki tərəqqini 5 il müddətinə proqnozlaşdırmaq üçün layihə-konstruktor işlərinin səviyyəsi, təcrübi nümunələrin eksperimental sınaqları, bu nümunələrə olan irad və təkliflərlə yaxından tanış olmaq lazımdır. Bu zaman sənayedə və ümumiyyətlə, xalq təsərrüfatında əldə edilmiş nəticələr nəzərə alınmalıdır. Uzun müddətli proqnozlar üçün (20-25 il) fundamental elmi-tədqiqatların və layihə-konstruktor işlərinin hərtərəfli analizi aparılmalı və ölkədə və xaricdəki yeni kəşflər öyrənilməlidir.
Elmi-texniki tərəqqinin proqnozlaşdırılması üçün patent informasiyası böyük əhəmiyyətə malikdir. Bu, bütün digər informasiyaları 3-5 il qabaqlayır. Bu gün patentdə cəmləşən ideya 3-5 ildən sonra təcrübi nümunədə, sonrakı 3-5 ildə isə seriyalı buraxılan məhsulda həyata keçirilir. Adətən bir ildə verilmiş patentlərin sayına görə texniki inkişafın tempi haqqında mülahizə yürüdürlər. Əgər ildən-ilə patentlərin sayı artırsa, deməli, verilmiş mühəndis həlləri proqressivdir, əgər azalırsa, bu göstərir ki, verilmiş ideya artıq tam istifadə edilmiş və mühəndis prinsipi öz aktuallığını itirmişdir.
Qabaqlayan standartlaşdırma prosesi fasiləsizdir, belə ki, qabaqlayan standartı tətbiq edən kimi yeni standartın işlənməsinə başlayırlar. Bu yeni standart ondan əvvəlkini əvəz etməlidir. Qabaqlayan standartlaşdırma prosesini üç əsas mərhələyə bölmək olar: hazırlıq işləri, qabaqlayan standartın yaradılması, onun tətbiq olunması.
Standartların təsir müddətində onlardan dəyişikliklər etmək mümkün olarsa, qabaqlayan standartlaşdırmanın obyektləri sayıla bilərlər.


Qabaqlayan standartlaşdırmanı vaxtında aparmaq lazımdır ki, keyfiyyəti yaxşılaşdırılmış məmulatın buraxılışı gecikdirilməsin.
Kompleks standartlaşdırma proqramı

Tipli texnoloji proseslər və texnoloji normalar





İstehsalatın metroloji təminat vasitələri

